
___________________________________________________________________________ 
 

Abstrak: Kajian ini adalah untuk  menilai tahap kebolehgunaan dan keberkesanan aplikasi 

latihan spiritual Islam berbantukan modul digital latihan tazkiyah al-nafs dalam program 

pembangunan spiritual pelajar di Universiti Malaysia Pahang (UMP). Reka bentuk kajian ini 

berbentuk kajian penerokaan berasaskan pendekatan kajian kualitatif iaitu data-data kajian 

dikumpul dari laporan refleksi program dan  kajian temubual dengan peserta-peserta program 

latihan spiritual Islam. Seramai 15 orang peserta telah  terlibat dalam program latihan ini  dan 

responden kajian telah dipilih secara persampelan tujuan bagi tujuan penilaian aplikasi 

latihan. Data-data kualitatif telah dianalisis secara induktif bagi menjawab soalan-soalan 

kajian apakah, bagaimanakah dan sejauhmanakah dalam konteks kajian kualitatif. Secara 

keseluruhannya, dapatan kajian menunjukkan aplikasi latihan spiritual Islam berbantukan 

modul digital ini dapat diaplikasi dan memberi impak yang sangat positif kepada  setiap 

peserta. Akhirnya, kajian ini merumuskan bahawa aplikasi latihan spiritual Islam berbantukan 

modul digital amat  sesuai  diaplikasikan  dalam program pembangunan spiritual pelajar bagi  

mempertingkatkan nilai kualiti spiritual dan kesejahteraan diri pelajar.  
 

Kata kunci: Modul digital, Latihan Spiritual Islam, Konsistensi 

 

Abstract: This study evaluates the level of usability and effectiveness of Islamic spiritual 

training application with the help of a digital module of tazkiyah al-nafs training in the student 

spiritual development program at Universiti Malaysia Pahang (UMP). The design of this study 

is an exploratory study based on a qualitative research approach. The data were collected from 

program reflection reports and study interviews with participants in Islamic spiritual training 

programs. Fifteen participants were involved in this training program, and the study 

respondents were selected by purposive sampling to evaluate training applications. Qualitative 

data were analyzed inductively to answer the research questions of what, how and to what 

extent in qualitative research. Overall, the study's findings show that the application of Islamic 

spiritual training with the help of this digital module can be applied and have a very positive 

impact on each participant. Finally, this study concludes that the application of Islamic 

spiritual training with the help of digital modules is very suitable for students' spiritual 

development programs to enhance the value of spiritual quality and well-being of students. 

 

Keywords: Digital Module, Islamic Spiritual Training, Consistency 

___________________________________________________________________________ 

 

Pengenalan 

Aspek pembangunan nilai dan didikan akhlak yang konsisten terhadap seseorang individu 

merupakan suatu faktor yang dapat menjamin keutuhan, daya saing dan kesejahteraan 

masyarakat. Dalam konteks ini, aspek pembentukan nilai dan kecemerlangan insan berteraskan 

pendidikan spiritual yang berkualiti dapat melahirkan individu-individu  yang memiliki ciri-ciri 

keperibadian diri yang unggul kerana aspek kerohanian insan  adalah sumber kebaikan  

terhadap diri seseorang dan masyarakat seluruhnya (Quṭb, 1993). Sehubungan itu, terdapatnya 

suatu keperluan agar seseorang individu menjalani latihan spiritual Islam  bagi  meningkatkan 

nilai kualiti spiritualnya pada setiap masa (Hawwā, 1995).  

 

Dalam bidang kesufian Islam, latihan spiritual dikenali sebagai amalan tazkiyah al-nafs dan ia 

merujuk kepada proses pembangunan empat elemen utama kerohanian  insan iaitu al-ruh, al-

qalb, al-‘aql dan al-nafs (Najihah, 2015). Ini bermakna proses pembangunan spiritual melalui 

pendekatan tazkiyah al-nafs merupakan suatu bentuk latihan spiritual yang berterusan ke arah 

pembersihan jiwa dari sifat-sifat yang tercela melalui satu mekanisme khusus sehingga al-nafs 

tersebut dapat disembuhkan daripada pelbagai penyakit spiritual dalam usaha menerbitkan 

perilaku yang positif (Stapa, 2001). Dalam konteks ini, di antara mekanisme latihan spiritual 

yang dapat dilaksanakan adalah dengan melaksanakan secara bersungguh-sungguh setiap 

amalan keislaman melalui dimensi amalan tazkiyah al-nafs berasaskan model tazkiyah al-nafs 

al-Ghazali iaitu musyaratah, muraqabah, mujahadah, muhasabah dan mu’aqabah 

(Hawwa,1995).   

 

Berdasarkan kepada kelima-lima dimensi ini, maka penyelidik telah membangunkan model 

latihan spiritual Islam secara digital bagi  mengukur tahap pencapaian diri peserta dalam 

program latihan spiritual Islam serta. Sehubungan itu, objektif khusus penyelidik melaksanakan 

kajian ini adalah untuk menilai tahap kebolehgunaan dan keberkesanan latihan spiritual Islam 

berbantukan modul digital latihan tazkiyah al-nafs bagi memenuhi keperluan pembangunan 

nilai kualiti spiritual seseorang individu. 

 

Kajian Literatur 

Aspek keagamaan memainkan peranan yang cukup besar dalam pembangunan spiritual 

seseorang kerana ia dapat membentuk tingkah laku, tindakan dan keputusan seseorang individu. 

Perkara ini bertepatan dengan sifat agama yang menjadi salah satu keperluan spiritual yang 

sentiasa mendampakan kebahagian dan ketenangan jiwa (Noordin, 2017). Sehubungan itu, 

pembangunan spiritual yang berteraskan agama meletakkan suatu garis sempadan yang jelas 

dalam menentukan tindakan dan perilaku luaran seseorang antara perkara yang betul dan salah. 

Secara tidak langsung juga, spiritual yang bersih akan menghantar mesej yang positif iaitu rasa 

dan ilham ke arah mencintai kebenaran dan menolak kejahatan (Lee, 2009). Perkara ini adalah 

benar kerana  terdapatnya kajian-kajian lepas dan terkini yang mengakui bahawa penglibatan 

agama adalah saling diperlukan dalam meningkatkan kesihatan mental dan spiritual 

terutamanya dalam mengurangkan gejala-gejala jiwa yang negatif seperti depression, substance 

abuse dan suicide. (Bonelli,2013).  

 

Selain itu, elemen-elemen keagamaan sangat diperlukan dalam mencegah perilaku  yang 

menyimpang (delinquency) dalam diri seseorang (Finney, 1985). Dalam aspek pekerjaan, 

elemen spiritualiti didapati berupaya mencegah perilaku penyelewengan dan negatif dalam 

sesebuah organisasi (Ahmad, 2014). Begitu juga, elemen spiritual yang berteraskan agama 

merupakan unsur dalaman yang mampu mempengaruhi seseorang individu yang bermasalah 

kerana ia mampu mencipta makna dan kepercayaan dalam diri manusia (Hamimah, 2014). 

Melalui sorotan beberapa dapatan kajian di atas, dapat dibuktikan dengan jelas tentang 

keperluan agama dan spiritual dalam mempertingkatkan nilai kualiti spiritual seseorang 

individu. Ini kerana proses pembangunan spiritual berasaskan agama merupakan suatu latihan 

untuk melaksanakan tuntutan agama yang selari dengan tuntutan keimanan kepada Allah 

S.W.T. dengan meletakkan aspek spiritual agar sentiasa berhubung secara positif dengan 

penciptaNya dan sesama manusia (Khamim, 2016). Sebagai natijahnya, nilai taqwa dapat 

direalisasikan  dan ia merupakan elemen terpenting dalam program latihan spiritual seseorang 

berasaskan agama (Ahmad, M., 2016). Namun begitu, bagi sesetengah sarjana barat, spiritual 

dan keagamaan adalah sesuatu yang tidak sama, akan tetapi kedua-dua perkara tersebut sangat 

berkaitan (Saari, 2017).   

 

Berdasarkan kepada sorotan kajian- kajian lepas,  adalah  jelas terdapatnya  suatu  keperluan  

yang mendesak untuk membangunkan suatu model latihan spiritual Islam yang komprehensif 

melalui mekanisme amalan pembersihan jiwa (tazkiyah al-nafs) bagi menilai tahap pencapaian 

diri peserta dalam  program latihan spiritual. Walau bagaimana pun melalui sorotan kajian- 

kajian lepas, didapati tidak terdapat banyak data emperikal yang dapat menjelaskan secara 

holistik mekanisme latihan spiritual berasaskan agama dalam kerangka pembangunan nilai 

kualiti spiritual seseorang individu. Sehubungan itu, kajian yang dijalankan oleh penyelidik 

iaitu aplikasi  latihan  spiritual  Islam secara  digital  merupakan kajian yang berbentuk 

penerokaan bagi melengkapkan kelompangan kajian-kajian lepas iaitu dalam aspek 

pembangunan reka bentuk model latihan spiritual Islam secara digital bagi  memenuhi  

keperluan dan objektif pendidikan spiritual Islam masa kini. 

 

Model Latihan  Spiritual Islam Secara Digital   

Secara khusus, model latihan spiritual Islam secara digital  yang dibangunkan oleh penyelidik 

adalah berasaskan model latihan tazkiyah al-nafs al-Ghazali. Berdasarkan model ini, penyelidik 

telah memilih lima dimensi amalan tazkiyah al-nafs iaitu musyaratah, muraqabah, mujahadah, 

muhasabah dan mu’aqabah  sebagai mekanisme utama latihan tazkiyah al-nafs. Dalam  konteks 

ini, musyaratah berada di tahap pertama dan ia menuntut agar seseorang menetapkan sejumlah  

amalan yang dapat membersihkan jiwanya sama ada secara harian atau mingguan. Seterusnya, 

muraqabah iaitu suatu keadaan yang menuntut agar seseorang melaksanakan setiap amalan 

ketaatan dengan penuh ikhlas dengan meletakkan pengawasan Allah S.W.T. terhadap segala 

bentuk perbuatannya dan ia berada di tahap yang kedua (Hawwa, 1995).  

Manakala mujahadah sebagai tahap yang ketiga menuntut agar seseorang individu berusaha 

bersungguh-sungguh untuk memperbaiki prestasi ibadatnya serta memantapkan keimanannya 

kepada Allah S.W.T. Seterusnya, muhasabah iaitu tahap keempat dan ia  merupakan suatu 

keadaan  yang menuntut agar seseorang  individu menilai semula hasil usahanya sendiri 

terhadap  amalan-amalan  yang  telah dilaksanakannya sama ada dalam perkara fardu, sunat 

atau perkara kemaksiatan. Akhirnya, mu’aqabah  sebagai tahap yang terakhir menuntut  agar 

seseorang perlu menghukum  dirinya sendiri  atas kelemahan  jiwanya melaksanakan perkara 

ketaatan dengan sebaik-baiknya (Hawwa, 1995). Berdasarkan kepada kelima-lima tahap 

dimensi amalan tazkiyah al-nafs ini, maka model latihan spiritual Islam ini  telah dapat 

dibangunkan  seperti berikut :  

 
Rajah 1: Model Latihan Spiritual Islam  Berteraskan  Amalan Tazkiyah Al-Nafs Al-

Ghazali 
 

Berdasarkan model latihan spiritual Islam yang dibangunkan ini, maka  modul digital  latihan 

spiritual Islam  telah  dapat dibangunkan  oleh penyelidik   melalui  hubungan  entiti  yang 

berikut :  
 

 
Rajah 2: Hubungan Entiti Modul Digital  Latihan Spiritual Islam  

Seterusnya, paparan muka depan (interface) modul digital latihan spiritual Islam dapat  

dipaparkan dan  bagi tujuan latihan,  setiap peserta  perlu mendaftar diri  sebagai  pengguna 

sistem  sama ada peserta  akan mengikuti satu penilaian baru atau mengemaskini penilaian 

latihan spiritual yang  terdahulu. 
 

 
Gambar 1: Paparan Muka Depan Modul Digital  Latihan Spiritual Islam  

 

Dalam menjalani latihan spiritual Islam berbantukan modul digital ini, tahap pencapaian diri 

peserta akan dinilai berdasarkan lima tahap dimensi amalan tazkiyah al-nafs iaitu 1) musyaratah 

2) muraqabah 3) mujahadah 4) muhasabah dan 5) mu’aqabah. Parameter utama  yang dapat  

mengukur tahap pencapaian diri  dalam kelima-lima dimensi amalan ini ini aspek konsistensi 

(Mohd.Suhardi,2018). Konsistensi pula merujuk kepada suatu elemen   yang menentukan tahap 

kejayaan latihan spiritual  yang dilaksanakan oleh seseorang peserta dalam satu tempoh masa 

yang tertentu (Picken, 2011).   

 

Secara khusus, terdapat empat kategori amalan tazkiyah al-nafs yang perlu dilaksanakan oleh 

peserta di tahap musyaratah iaitu amalan fardu (1-5), sunat mu’akkad (6-10) amalan sunat dan 

mustahab (11-20). Setiap amalan keislaman ini diberikan nilai markah khusus dan markah 

kumulatif bagi keseluruhan amalan tazkiyah al-nafs adalah 100 markah. Paparan markah yang 

diperolehi oleh setiap peserta di dalam modul digital ini dapat ditunjukkan seperti berikut : 
 

 
Jadual 1: Paparan  Markah Kumulatif  Peserta Dalam Lima Dimensi Amalan Tazkiyah 

al-Nafs  

Sehubungan itu, semua amalan keislaman yang menjadi wasilah tazkiyah al-nafs 

perlu dilaksanakan oleh peserta di tahap musyaratah dan pelaksanaan setiap amalan 

tersebut akan  direkodkan dalam modul digital  ini  seperti  berikut : 

 
 

Jadual 2: Amalan Fardu  Di  Tahap Musyaratah   

 

 
Jadual 3: Amalan Sunat Mua’akkad   Di  Tahap Musyaratah   

 

 
Jadual 4: Amalan Sunat  Di  Tahap Musyaratah   

 

 
Jadual 5: Amalan Sunat dan Mustahab  di  Tahap Musyaratah   

Bagi melihat tahap pencapaian diri setiap peserta dalam setiap program latihan 

spiritual Islam, modul digital ini akan memaparkan carta bar markah bagi setiap 

amalan tazkiyah al-nafs yang dilaksanakan oleh peserta dan ia dipaparkan seperti  

berikut :  
 

 
 

 
 

Rajah 3: Tahap  Pencapaian Dan Konsistensi  Latihan Spiritual Islam Secara Digital 
 

Objektif Kajian  

Objektif utama kajian ini adalah untuk menilai tahap kebolehgunaan dan 

keberkesanan latihan spiritual Islam berbantukan modul digital latihan tazkiyah al- 

nafs yang telah dibangunkan oleh penyelidik.  
 

Metodologi Kajian  

Kajian kebolehgunaan aplikasi latihan spiritual Islam berbantukan modul digital 

latihan tazkiyah al-nafs dilaksanakan berasaskan reka bentuk kajian penerokaan 

(exploratory research) bagi mengkaji sesuatu isu yang belum pernah dilakukan oleh 

mana-mana penyelidik (Marican,2006). Dalam konteks ini, data-data kajian telah 

dikumpulkan secara kualitatif berdasarkan laporan refleksi latihan tazkiyah al-nafs 

serta kajian temubual dengan peserta-peserta yang terlibat dalam program latihan 

spiritual Islam di Universiti Malaysia Pahang (UMP). Seramai 15 orang responden 

telah terlibat dalam kajian ini melalui kaedah persampelan bertujuan dan penyelidik 

sendiri adalah sebahagian dari peserta kajian. Data-data kualitatif yang diperolehi 

telah dianalisis secara induktif bagi menjawab soalan-soalan kajian adakah, 

bagaimanakah dan sejauhmanakah dalam konteks kajian kualitatif. 

 

Dapatan Kajian  

Data-data kualitatif  telah dianalisis berdasarkan laporan refleksi dan dapatan kajian temubual 

dengan setiap peserta yang telah terlibat dalam program latihan spiritual Islam secara  digital 

di Universiti Malaysia Pahang bagi tahun 2021. Ringkasan dapatan peserta terhadap 

kebolehgunaan dan keberkesanan latihan spiritual Islam berbantukan modul digital latihan 

tazkiyah al-nafs  dapat dijelaskan seperti yang berikut :  

 

S.1. Bagaimana tahap  penerimaan anda terhadap modul latihan tazkiyah al-nafs 

secara digital ?  

 

Peserta (1): “Membantu  mengetahui  sejauhmana amalan kehidupan seharian kita dan melatih 

diri  untuk lebih istiqamah.” 

Peserta (2): “Modul  tazkiyah al-nafs membentuk diri untuk lebih istiqamah  dengan  amalan  

kehidupan seharian.” 

Peserta (3): “Dapat mengetahui dan  menambahkan  lagi pelbagai amalan- amalan  yang boleh 

kita jadikan  sebagai rutin harian.” 

Peserta (4): “Memberi kemudahan kepada  saya  dalam mencatit amalan-amalan  yang 

dilakukan. Dengan adanya sistem ini, saya  dapat mencatit amalan- amalan yang saya lakukan 

dengan mudah dan cepat.” 

 

S.2. Adakah modul latihan tazkiyah al-nafs secara digital ini memberi impak yang 

tinggi dalam aspek pembangunan spiritual diri anda ? 

 

Peserta (1): “Modul digital ini akan mempamerkan graf amalan kita hasil daripada yang telah 

kita tandakan. Daripada situ kita dapat tahu  amalan mana yang  perlu  kita menambah baik.”  

Peserta (2): “Sistem ini juga  dapat  menunjukkan trak  amalan harian, mingguan dan bulanan 

kita supaya mana kita dapat sedar  akan kelalaian kita   dari masa ke semasa.” 

Peserta (3):“ Secara keseluruhan, modul ini sangat bermanfaat  untuk digunakan bagi 

memudahkan individu  untuk mendisiplinkan  diri dalam melakukan  amalan wajib dan sunat  

dalam kehidupan seharian.” 

Peserta (4): “ Dengan adanya sistem tazkiyah al-nafs ini, kehidupan seharian saya lebih teratur 

dan berharap akan dapat  istiqamah  dalam melakukan amalan seharian.” 

 

S.3. Adakah modul latihan spiritual secara  digital  ini dapat memberikan 

kemahiran baru kepada diri anda ? 

 

Peserta (1): “Terdapat  amalan wajib, amalan sunat, zikir harian yang perlu kita tanda  dalam 

modul ini  apabila selesai  melakukan amalan tersebut.” 

Peserta (2): “Ringkasan daripada checklist amalan  yang ditanda  juga  dipamerkan  dalam 

modul digital ini dan saya  dapat  mengetahui  sejauhmana perkembangan  amalan harian untuk 

dipertingkatkan lagi.” 

Peserta (3): “Mendidik kita supaya lebih berusaha  dan istiqamah  dalam melakukan  amal 

kebaikan.” 

Peserta (4): “Dengan adanya  sistem tazkiyah al-nafs ini, kehidupan seharian  saya lebih teratur 

dan berharap akan dapat  istiqamah dalam melakukan  amalan-amalan seharian.” 

 

S.4. Sejauhmanakah keberkesanan  ilmu dan kemahiran  yang diperolehi dalam 

modul latihan  spiritual  secara digital dapat diaplikasikan dalam situasi sebenar? 

 

Peserta (1): “Modul ini sangat bagus dan bermanfaat jika diaplikasikan oleh setiap  orang 

kerana ia dapat  mendisplinkan diri dalam melakukan ibadah seharian kita.” 

Peserta (2): “Secara keseluruhan, modul ini sangat bermanfaat untuk digunakan bagi  

memudahkan  individu  untuk mendisplinkan diri  dalam melakukan amalan wajib dan sunat  

dalam kehidupan seharian.” 

Peserta (3): “Sistem ini juga  dapat  menunjukkan animasi, graf atau trend tahap prestasi 

amalan diri kita  bagi harian, mingguan dan bulanan.” 

Peserta (4): “Sangat membantu dalam proses kita ingin mendekatkan diri kita  dengan Allah 

S.W.T. dan juga untuk terus istiqamah dalam melakukan ibadah.” 

 

Kesimpulan  

Berdasarkan data- data kualitatif di atas, kajian ini dapat merumuskan  latihan spiritual Islam 

berbantukan modul digital latihan tazkiyah al-nafs  dapat diaplikasi dalam program latihan 

spiritual Islam dan ia memberi impak yang sangat positif  bagi menilai tahap pencapaian diri 

setiap peserta dalam aspek konsistensi diri. Kajian ini juga mendapati, latihan spiritual Islam 

secara digital  berasaskan modul ini amat sesuai untuk diaplikasikan dalam bidang latihan 

kerohanian Islam bagi mempertingkatkan nilai kualiti spiritual kerana setiap amalan keislaman 

yang dipraktikan  dapat diukur sama  ada seseorang peserta dapat konsisten atau pun tidak. 

Konsistensi diri pula adalah elemen yang sangat penting dalam latihan spiritual Islam  kerana 

faktor kecelaan perbuatan seseorang adalah berpunca dari jiwa dan hati yang tidak terbangun 

secara konsisten sebagai akibat dari kegagalan melawan pengaruh hawa nafsu dan syaitan 

sehingga mengakibatkan hatinya dikuasai oleh nafs al-ammārah.  

 

Selain itu, keberkesanan latihan spiritual Islam berbantukan modul digital ini akan menjadi  

lebih bermakna  sekiranya  wujud hubungan yang konsisten antara peserta  dan mursyid sebagai 

pembimbing program latihan spiritual ini.  Dalam aspek ini, penglibatan mursyid merupakan 

satu faktor yang dapat memberi nilai tambah terhadap keberkesanan modul latihan digital ini. 

Ini kerana, peranan  seorang mursyid adalah  untuk membimbing  setiap  peserta agar  proses 

transformasi  diri dapat dilaksanakan secara konsisten di tahap mu’aqabah. Dapatan kajian ini 

menunjukkan peranan seseorang guru  mursyid  adalah sangat  penting dalam latihan spiritual 

Islam agar seseorang peserta dapat mengendalikan dirinya secara konsisten  melalui proses 

mujahadah. Dengan itu,  latihan spiritual Islam secara digital  ini  dapat  memenuhi suatu  

kriteria penting  dalam latihan spiritual Islam  iaitu aspek riyādah al-nafs  sebagai suatu latihan 

kendiri  untuk seseorang melaksanakan latihan jiwa ke arah kebaikan secara berperingkat, 

daripada sesuatu yang ringan kepada berat sehingga mencapai satu keadaan di mana perkara-

perkara yang berat menjadi ringan. Di sinilah terletaknya kepentingan konsistensi  yang  

menjadi  pengukur utama  tahap  pencapaian diri  dalam latihan spiritual Islam  berbantukan 

modul digital latihan tazkiyah al-nafs. 

